
Adhurimi Eukaristik

E diela e XXII Gjatë Vitit “A”

Në kjoftë se ndokush don me ardhë pas meje,
le ta marrin Kryqin e vet e të më ndjekë.

Katedralja e shën Palit

Në emën të Atit, e të Birit e të Shpirtit Shejt.
Amen.

Fjala e Ungjillit të cilën kena me e ndie në këtë Adhurim, 
dhe që asht Ungjilli i ditës së Diel që vijon, në kjoftë se 
kena me e pranue me përvujtni si surprizë të Hyjit, atëherë 
ndërgjegjen tonë ka për ta vu në lëvizje të fortë. Fjala e 
Zotit e sotmja përmban në vetvete një thirrje të re brenda 
THIRRJES SË KRISHTENË duke na ftue në një kthim 
dhe qartësim raportesh mes njohjes që kena në mendjen 
tonë dhe NJOHJES QË KRISHTI KA ARDHË PËR 
ME NA OFRUE. Mund të duket pak e çuditshme dhe 
pak irrituese për ndokënd përsëritja që i baj shpeshherë 
idesë sa ne ndonjëherë dëshmojmë me vepra se besojmë 
në një zot, i cili nuk asht Ati i Zotit tonë Jezu Krishtit, 
por unë vazhdoj të mbetem i bindun se pjesa ma e madhe 
e besimtarëve, pasi e kanë marrë dhe e kanë pranue me 
dashamirësi Fjalën e Hyjit që na mbrrin nëpërmjet Ungjillit, 
i përgjigjen kësaj Fjale dhe apelit të kësaj Fjale në mënyrë 
shumë sipërfaqësore, të pa sigurt në atë që bajnë dhe në atë 
që thojnë. Janë sigurisht të terhjekun prej kësaj Fjale dhe 
e refuzojnë të keqen me forcë, kur bahet fjalë për të keqen 
që ndijnë tek kronika e zezë, por në të njajtën kohë, janë 
pak të angazhuem për me ba të mirën në mesin e njerëzve 
ku jetojnë, e lëshojnë veten në bazë të humorit të mirë ose 
të keq që kanë, janë të udhëhequn vetëm prej emocionit, 
me fjalë të tjera, e jetojnë besimin me logjikën e “flakës së 
kashtës”.

Heshtje e hkurtë meditimit dhe aeluja

Aleluia, aleluia.
 “Ati i Zotit tonë Jezu Krishtit i ndriçoftë sytë tanë për 

me na ba me kuptue se në çfarë shprese të madhe na ka 
thirrë.”

Aleluia, aleluia.

+  Prej Ungjillit sipas shën Mateut (Mt 16,21-27)
Në atë kohë Jezusi filloi t’u dëftojë nxënësve të vet se i 

duhej të shkonte në Jerusalem, të vuante shumë prej anës së 
pleqve, të kryepriftërinjve e të shkribëve, se do ta vrasin e 
të tretën ditë do të ngjallet.

Atëherë Pjetri e ndau veças e filloi ta qortojë: “Mos e 
thashtë Zoti, Zotëri! Ty s’do të ndodhë një gjë e tillë!”

Jezusi u kthye e i tha Pjetrit: “Shporru meje, he djallë! Je 
shkandull për mua, sepse nuk i ke në mend punët e Hyjit, 
por punët e njerëzve!”

Atëherë Jezusi u tha nxënësve të vet: “Nëse ndokush do 
të vijë pas meje, le ta mohojë vetveten, le ta marrë kryqin e 
vet e le të vijë pas meje! Sepse, kush do ta ruajë jetën e vet, 
do ta bjerrë, kurse ai që e bjerr për shkak timin, do ta gjejë”.

Ç’dobi ka njeriu nëse e fiton mbarë botën, por e humb 
jetën? E çka mund të japë njeriu si shkëmbim për jetën e 
vet?

Do të vijë, për të vërtetë, Biri i njeriut në lavdinë e Atit 
të vet bashkë me engjëjt e vet dhe atëherë do t’i paguajë të 
gjithë sipas veprave të tyre.

Fjala e Zotit



4

Heshtje e shkurtë meditimit...

Në fjalën e Jezusit që sapo e dëgjume, vehet re boll mirë 
ndjesia e vuajtjes që vjen prej vdekjes, dhe nuk kena të bajmë 
thjesht me paralajmërimin e një vdekjeje e cila nuk do të mund 
të evitohet, sepse ashtu janë krijue rrethanat (përbuzja që ky 
njeri ka prej kryetarëve të popullit); në të vërtetë asht një gja 
që «duhet» më ndodhë, asht një moment i veçantë i cili asht 
paralajmërue prej profetënve në plotësim të planit të shëlbues 
të Hyjit. Me fjalët të cilat i thotë Jezusi sot, shkëputet plotësisht 
prej idesë së Mesisë që populli hebre kishte, e që në të njajtën 
kohë edhe dishepujt e tij kishin si bij  të atij populli dhe të asaj 
kulture fetare. Nuk kena ma të bajmë me një Mesi politik dhe 
as me një profet të thjeshtë, por me atë i cili asht i dërguem 
për me dhanë jetën e vet. Prodhim perfekt i kulturës së kohës 
asht edhe reagimi i shën Pjetrit përballë zbulimit që ban për 
veten Jezusi: Pjetri, i mësuem dhe i frymëzuem prej Atit sapo 
kishte shpallë Misionin Mesianik dhe Bijësinë Hyjnore të Jezu 
Krishtit, tash, me një mungesë koherence, e cila asht tipike e 
natyrës njerëzore, nuk e pranon kurrsesi idenë e një Mesie të 
cilit i duhet për me vuejtë, idenë e një Mesie të cilin edhe mund 
ta kryqëzojnë.

Të lutemi të gjithë bashkë me Psalmin 63

O Hyj, Hyji im je ti, 
qysh në agim të kërkoj.

Ka etje për ty shpirti im,
ty të dëshiron trupi im,

si toka e shkretë, e thatë, e paujë,
kështu erdha në Shenjtëroren tënde

për ta parë fuqinë tënde e lavdinë tënde.

Sepse më e mirë është dashuria jote se jeta:
buzët e mia do të të lavdërojnë.

Kështu do të të bekoj në jetën time
e në Emrin tënd do t’i lartësoj duart e mia,
do të ngihem si në gosti të shkëlqyeshme,

me buzë të hareshme do të të lavdërojë goja ime.

Ty do të të kujtoj edhe në shtratin tim,
në përgim natën do të mendoj për ty,

sepse ti je bërë ndihma ime,
prandaj do të brohoris nën hijen e krahëve të tu!

Shpirti im u mbështet në ty,
e djathta jote më merr për dore.

E ata që kërkojnë të ma marrin shpirtin,
do të zbresin në thellësitë e dheut,
do të bien nën pushtetin e shpatës,

do të bëhen pre e çakejve.

Mbreti do të gëzojë në Hyjin,
do të galdojnë të gjithë ata që përbehen në të,

kurse rrenacakëve do t’u mbyllet goja.
Heshtje e shkurtë meditimit…
Pjesa e Ungjillit që lexume sot, asht vazhdimi i pjesës 

së ungjillit që kena lëxue javën e kalueme në adhurim dhe 
të Dielën në Meshë. Janë dy pjesë të të njëjtit episod, që në 
vetvete kanë dy aspekte që e kundërshtojnë njani - tjetrin: nga 
njena anë asht feja e Pjetrit dhe moskuptimi që Pjetri ka për 
misterin e Kryqit; asht autoriteti që i jepet Pjetrit dhe qortimi 
që i bahet po Pjetrit.

Në njanën anë asht dobësia e Pjetrit, dhe nga ana tjetër asht 
shpallja e tij si Shkambi mbi të cilin do të ndërtohet Kisha. Me 
këtë gja del kjartë në pah se Pjetri ka me kenë Shkamb në sajë të 
hirit hyjnor dhe jo në sajë të cilësive të tija njerëzore dhe natyrore.

Në këtë ungjill gjendet edhe një tjetër aspekt i besimit: 
Njeriut i duhet me ba një rrugëtim fejet prej pranimit të Jezusit 
si Mesia tek besimi në Birin e njeriut që vuan.

Sigurisht që turma nuk mund ta pranojnë këtë të vërtetë, por 
në të njëjtin pozicion fejet janë edhe apostujt: prej të gjithëve 
pranohet se Krishti asht Mesia, por nuk mund të pranohet kurrë 
fakti se Ai duhet dhe mundet me vujtë.

Pranohet dhe dëshmohet se Jezusi asht Biri i Hyjit, e megjithatë 
rrezikojmë mos me e kuptue se Ai asht Hyji i kryqëzuem. Shën 
Pjetri duke kenë ende i burgosun i logjikës njerëzore, mundohet 
në të gjitha mënyrat me e bindë Jezusin që mos të marrë për 
bazë logjikën hyjnore që ka ardhë për me zbatue.

Ky asht edhe motivi se pse Jezusi i përgjigjet aq ashpër 
Pjetrit, duke reague në të njatën mënyrë sikurse ka  me reague 
edhe në momentet e tundimit para orës së Kryqit:

“Shporru meje, he djallë!  Je shkandull për mua,  sepse nuk 
i ke në mend punët e Hyjit,  por punët e njerëzve!”

Në të dy rastet, pra sikurse këtu në rastin e shën Pjetrit 
ashtu edhe në kopshtin e Gjetsemanit, Jezusit i propozohet një 
zgjedhje mesianike që nuk merr parasysh rrugët e Hyjit dhe e 
fton për me përshkue rrugët e njerëzve. Në këtë mënyrë del në 
pah ma së mirit ajo se çka don me thanë në të vërtetë për me 
ndjekë Jezusin, një urdhën të cilin edhe një herë tjetër Jezusi 
jua përmendë dishepujve të tij:

“Nëse ndokush do të vijë pas meje, le ta mohojë vetveten, 
le ta marrë kryqin e vet e le të vijë pas meje! 

Sepse, kush do ta ruajë jetën e vet, do ta bjerrë, 

kurse ai që e bjerr për shkak timin, do ta gjejë”.
Unë mendoj se “me i ra mohit vetvetes” në rastin konkret 

don me thanë “me i ra mohit idesë personale të gabueme që 
kena krijue për Zotin”, për me mujtë në këtë mënyrë dhe me 
pranue atë figurë të Hyjit që Jezusi ka ardhë për me na e shpallë 
me fjalë dhe me jetën e tij: jo ma thjesht një Hyj të lavdishëm 
dhe të pushtetshëm, të gatshëm që sa herë ta kërkoj në ndihmë 
me mi zgjidhë të gjitha problemet e mia ashtu si unë dëshiroj 
dhe kur unë dëshiroj, por një HYJ I CILI NA ZBULOHET NË 
DASHNI DHE NË DHURIMIN E VETVETES.

Duke dashtë me e shty mendimin edhe ma përtej, kisha me 
thanë se “me i ra mohit vetvetes”, don me thanë në fund të 
fundit me ndryshue edhe krejt logjikën e ekzistencës tonë, 
me ndryshue drejtimin e të jetuemit të jetës tonë, me zbulue 
qëllimin për të cilin jena krijue: jeta e jonë nuk mundet me 
kenë ma një jetë e jetueme vetëm në favorin tonë personal, por 
NJË JETË E JETUEME SI DHURATË PËR TË TJERËT.

Praktikisht kjo asht dhe logjika e Kryqit, kjoftë kjo për 
Jezusin para së gjithash, por edhe për të gjithë dishepujt e të 
gjitha kohnave që kanë me dashtë me ndjekë rrugën e tij dhe 
që kanë me u dashurue me figurën e tij.

Heshtje e shkurtë meditimit

Të lutemi të gjithë bashkë…

O Zot Jezus,
përballë teje që je Fjala e së vërtetës,

që je Dashuria që dhurohet,
ashtu si shën Pjetri po themi: 
“O Zot, te kush të shkojmë?

Ti i  ke fjalët e jetës së pasosur”. 
O Zot Jezus,

ne të falënderojmë
sepse Fjala e Dashurisë tënde

është bërë për ne Trup i dhuruar mbi Kryq,
dhe është Trup i gjallë për ne

në Sakramendin e Shejtë të Eukaristisë.
Bëj që takimi me Ty

në Misterin e heshtur të Pranisë Tënde,
të hyjë në zemrat tona

dhe të shkëlqejë në sytë tanë,
që të gjithë të bëhemi

shenjë e dukshme e dashurisë Tënde.
Bëj, o Zot Jezus,

që forca e Eukaristisë,
ta ngrohin vazhdimisht jetën tonë,

duke u shndërruar në ne
shenjtëri, ndershmëri dhe bujari.

Na bëj të dashur me të gjithë,
të aftë për miqësi të vërtetë dhe të sinqertë,

në mënyrë që shumë njerëz t’i tërheqi
bukuria e qëndrimit me ty.

Ardhtë mbretëria e Jote
dhe bota u shndërroftë në Eukaristi të gjallë. 

Amen.
Heshtje e shkurtë meditimit dhe kangë...

Me këtë pjesë Ungjillit mbaron koha e mësimit dhe fillon 
koha në të cilën Jezusi i flet haptas nxanësve të tij për qëllimin 
e rrugës së tij drejt Jeruzalemit, qëllim i cili ka në vetvete 
vuajtjen dhe vdekjen e Mësuesit në Kryq.

Prej këtij momentit qendra e krejt historisë së njerëzimit 
merr pamjen e Hyjit të Kryqëzuem. Kjo asht edhe çudia ma e 
madhe e krishtenimit.

Ta pranosh Jezusin si Mesia duhet pak mundim, por i arrihet. 
Por që ky Mesia në të cilin aq shumë shpresojmë ta përfundojnë 
jetën e tij me një vdekje të shëmtueme, kjo asht vështirësisht e 
pranueshme.

Bashkë me Pjetrin edhe na i thojmë Jezusit: 
«O Jezus, po a në këtë mënyrë don me e pshtue historinë tonë 

që asht në rrezik të vazhdueshëm, duke vdekë Ti vetë; Duke lejue 
që të vrasin, mendon se kë me i zgjidhë problemet e historisë 
njerëzore? Na, nuk mendojmë se kjo mënyrë e të vepruemit ka 
me shërbye për ndonjë gja. Toka në të cilën jetojmë asht një 
fushë e pafundme me lotë të shumtë; Njerëzit që jetojnë në të 
janë plot me probleme, e këto probleme presin që Ti me jua 
zgjidhë; - e ndërkohë Ti na thue se këto probleme don me na i 
zgjidhë duke shkue vetë në Kryq. Nuk arrijmë ta besojmë këtë 
gja! Nuk mendojmë se bota ka me u shpëtue prej një Kryqit i 
cili në fund të fundit asht thjesht një kryq mes miliona kryqeve 
që ka historia sot. Na dojmë që të përdorësh mjetë të tjera. 
Përdor pushtetin që ke; shejtninë që ke; mrekullitë që mundesh 
me i ba; autoritetin me të cilin të ka forcue Ati.

Dhe pikërisht këtë logjikë njerëzore Jezusi nuk e pranon. Jazusi 
ka zgjedhë shërbimin, varfninë e shpirtit, mëshirën, urinë dhe 
drejtësinë, zemrën e pastër, ndërtimin e paqes, butësinë, Kryqin.

E çka mund të jetë Kryqi i Krishtit gja tjetër veçse dëshmia 
ma e naltë e një Hyjit që asht i dashuruem me krijesën e tij, 
shprehja ma e naltë se Hyji e don botën ma shumë se vetveten, 
dhe jo vetëm kaq, por ky Hyj e ka dashtë aq shumë botën saqë 
për këtë botë ka dhanë edhe Birin e tij të vetëm?

Kryqi asht sheja ma e madhe e dashnisë që Hyji i ka dhanë botës, 

asht pika në të cilën takohen të gja mendimet dhe dëshirat tona: 
aty takohen të gjitha rrugët e qiellës, aty takohen të gjitha rrugët e 
tokës, në atë kryq asht e shkrume dashnia me shkronja gjakut.

Po për ne dishepujt e Krishtit çka asht kryqi në të vërtetë? 
Për me dashtë me e kuptua se çka asht me të vërtetë kryqi për 
ne, atëherë në fjalën e Krishtit ndoshta duhet me ndryshue duke 
e zëvendësu vetëm një fjalë: fjalën kryq me fjalën dashni. “Në 
kjoftë se ndokush don me ardhë pas meje, ta marrin në zemër 
krejt dashninë që mundet me e pranu prej të tjerëve dhe krejt 
dashninë që mundet me ju dhuru të tjerëve dhe të më ndjekun”. 
Sipas meje ky asht kryqi për një të krishtenë.

Shpeshherë na nuk kena një mendim të mirë dhe të drejtë 
për kryqin. Kryqi i vërtetë për nxansin e Krishtit nuk janë 
sëmundjet, nuk asht lodhja, nuk asht dhimbja e përditshme që 
na e shkaktojnë apo ju a shkaktojmë të tjerëve; sigurisht situata 
të pa evitueshme të cilat duhet me i durue. Kryqi i vërtetë 
MERRET VETË, dhe nuk bahet në mënyrë pasive. Kryqin 
thotë Jezusi ti duhet ta marrësh, duhet ta zgjedhësh, dhe duhet 
ta marrësh e ta zgjedhës si përmbledhje e fatit të një dashniet 
që ty të don deri në vdekje. Për këtë edhe thuhet:

“Kujtohu se kush jeton vetëm për veten, i vetëm ka me 
vdekë; Drama dhe tragjedia e vërtetë për një njeri nuk asht 
humbja e jetës së tij, por, mos pasja e asnjë gjaje në këtë botë 
për të cilën t’ja ketë vlejtë me dhanë edhe jetën”. 

Të lutemi të gjithë bashkë…

Edhe unë, o Jezus,
si dishepull i joti,

shpeshherë e ndjej veten të dobët
dhe plot me turp para Fjalës tënde.

Sepse jetoj në një botë

në të cilën dinakëria është në modë;
jetoj në një botë,

në të cilën miqësia jetohet me dinakëri;
jetoj në një botë,

në të cilën mashtrimi është strehë e sigurt;
jetoj në një botë,

në të cilën gënjeshtra nuk është më mëkat;
jetoj në një botë,

në të cilën është më mirë të kesh, sesa të jesh;
jetoj në një botë,

në të cilën të flasësh për Ty,
të thonë se je jashtë mode.

Ndjehem kaq para Fjalës tënde,
sepse shpeshherë bëj sikurse bëjnë të tjerët.

Përballë zgjedhjes,
që Fjala e jote me propozon,

në vend që të paguaj çmimin e qëndresës,
mundohem të gjej rrugën e kompromisit.

Në përballjen me të tjerët,
kur flitet për vlerat e Tua,

unë shpeshherë i përshtatem botës,
pa guxuar të bëhem tharm për botën,

ndoshta as për një çast të vetëm.
O Zot, sot, Fjala e jote,

është si një shpullë që më godet në fytyrë,
dhe më thërret që të filloj

dhe ta bëj detyrën që më ke besuar,
duke më thënë që të jetoj në këtë botë,

por pa u bërë pjesë e botës,

edhe pse jam i vetëdijshëm,
se nuk peshoj më shumë se një kokrrizë rëre,

edhe pse e di se nuk vlej më shumë se një pikë ujë
në detin e madh të kësaj bote.

Por, në sajë të Fjalës që më ke thënë,
dhe premtimit që më ke bërë,

unë di dhe besoj se:
kjo vogëlsia ime në dukje të parë,
kjo pesha ime e vogël në të parë,

nëse jetohen me përvujtëri dhe qëndresë,
nëse jetohen me ty dhe për ty,

shndërrohen në pjesëza 
të një mozaiku të mrekullueshëm 
që është Plani yt për jetën e botës,

mozaik i cili pa praninë time, 
nuk do të ishte kurrë i plotë, 

dhe asnjëherë aq i bukur sa ti e ke ëndërruar.
Unë besoj, o Jezus, 

se më Hirin që më vjen prej Teje,
unë do të bëhem, 

ëndrra që ti kë për mua. 
Faleminderit Jezus 

që më mendon kaq seriozisht.
Heshtje e shkurtë meditimit

Ati ynë…

O Zot, Jezu Krisht, nuk kena si mos me mbetë të habitun e të 
mrekulluam me atë që i ka ndodhë Pjetrit atë ditë. Ne, pikërisht 

ne, sikurse ai vetë, e kena shumë të vështirë për me e pranue 
Kryqin, kalimin e pa evitueshëm nëpërmjet vuajtjes dhe vdekjes 
për me mbrrijtë deri tek ringjallja. Ne, pikërisht ne, sikurse ai 
vetë, të rrëmbyem prej euforisë dhe prej entuziazmit, shpeshherë 
dalim përpara teje, dhe vendosim për me ta diftue na ty rrugën 
që Ti duhet me ndjekë për me e shpëtue këtë botë... por ndërkohë 
bahena thjeshtë pengesë dhe nënkambëz për planin tand.

O Zot Jezus, nuk asht aspak e bukur dhe bile shumë 
e trishtueshme të ndihesh i thirrun prej teje “djall”, pasi 
ndonjëherë, ta kena dhanë sikurse shën Pjetri, edhe na 
përgjigjen e saktë për atë që na ke kërkue, dhe mbasi na ke 
veshë me një dinjitet kaq të madh sa të quhena dhe të jena bijtë 
e Atit. Por kjo asht mënyra me të cilën Ti, Pjetrit dhe neve, 
don me na i hapë sytë përballë këtij realiteti. Kjo asht logjika 
e planit tand të dashnisë që nuk ka kurrgja të përbashkët me 
logjikën e projekteve të të pushtetshmëve, logjikë të cilën e 
kena ne njerëzit. Në këtë mënyrë ti e thërret çdo dishepull që 
të bëjë zgjedhjen e jetës: të vijnë pas teje, të ndjekun hapat e tu, 
dhe të pranojnë për me ba të njajtën e rrugë që ke ba ti, rrugë 
e cila ma përpara të çon në vendin që quhet Kalvar e vetëm 
mandej përfundon me patjetër në lumninë e Ringjalljes.

Lutemi të gjithë bashkë...

Lutje për thirrjet meshtarake

Të dëgjueshëm ndaj Fjalës tënde, 
të kërkojmë o Zot:

“Dërgo punëtorë në të korrat e tua”.
Në lutjen tonë Ti e sheh nevojën për meshtarë të rinj.

Dhuroju të rinjve tanë, 
një shpirt të hapur dhe plot guxim, 

që ta pranojnë ftesën tënde.
Foli me zemrën Tënde zemrës së tyre dhe thirri për emër.

Në sajë të hirit tënd le të jenë, 
të qetë, të lirë dhe të fortë;

të lidhur me një dashuri të vetme, 
të pastër dhe besnike.

Të jenë apostuj të apasionuar të Mbretërisë tënde, 
kundërshtarë të hipokrizisë 

dhe heronj të përvujtë të Shpirtit.
Edhe një gjë tjetër të kërkojmë, o Zot:

bashkë me “të thirrurit” të mos mungojnë 
edhe “ata që i thirrin”;

ata që në emrin tënd i ftojnë, 
i këshillojnë, i shoqërojnë dhe i udhëheqin.

Qofshin famullitë tona shenja të bekimit tënd 
dhe hapësira të denja 

në të cilat mësohet dhe shpallet besimi.
Për seminaristët tonë të kërkojmë 

qëndresë në zgjedhjen e tyre:
bëj që të rriten çdo ditë në shejtëri dhe në dije.

Ata që tashmë e jetojnë thirrjen tënde,
Ipeshkvin tonë dhe Meshtarët tanë
- forcoji në punën e tyre apostolike,

mbroji në ankthet e tyre,
ruaji në vetminë e tyre,
dhe forcoji në besnikëri.

Me ndërmjetësinë e Nënës tënde të Shejtë,



15

po ta besojmë ty, o Jezus, lutjen tonë.
Lindshin, o Zot, prej lutjeve tona,

thirrjet meshtarake 
për të cilat aq shumë kemi nevojë. Amen.

Heshtje e shkurtë dhe kanga e Sakramendit

Sakramend pra kaq t’madhnuem,
le t’adhrojmë me ftyrë për dhe,
edhe dokja e motit t’shkuem
t’ia lshojë rendin sjelljes s’re;
N’ çka s’mbrrin mendja me kuptue,
Ndihmë t’na bahet shejtja fe.

Atit, Birit sot përhera
u kjoftë kanga plot hare,
jetë pushtet u kjoftë e ndera
bekue kjoshin n’qiell e n’dhe;
Shpirti rrjedhë dy vehtjesh tjera,
njai kjoftë lavdi i shejtes fe. Amen.

- Bukën qiellore ua dha atyre. Aleluja.
- Që në vetvete ka çdo shije. Aleluja.

Të lutemi. O Zot Jezu Krisht, që në Sakramendin e 
mrekullueshëm të Eukaristisë na ke lanë përkujtimin 
e Pashkëve të tua, ban që ta adhurojmë me fe të gjallë 
misterin e shejtë të Korpit dhe Gjakut tand, për të shijue 
në ne të mirat e shëlbimit tand. Ti që jeton e mbretnon në 
shekuj të shekujve. Amen.

Bekimi me të Shejtnueshmin Sakramend

Litanitë e Emnit të Zotit

Qoftë bekuar Zoti.
Qoftë bekuar emri i shejtë i Tij.
Qoftë bekuar Jezu Krishti, 
  Zot i vërtetë e njeri i vërtetë. 
Qoftë bekuar emri Jezus.
Qoftë bekuar zemra tejet e shejtë e Tij.
Qoftë bekuar gjaku tejet shejtë i Tij.
Qoftë bekuar Jezu Krishti 
  në Sakramendin tejet shejtë të Elterit.
Qoftë bekuar Shpirti Shejtë ngushëllues.
Qoftë bekuar e madhnuemja Nëna e TenZot,   
  Virgjëra Mari.
Qoftë bekuar të zanët e shejtë e të panjollë të saj.
Qoftë bekuar të ngjiturit e lumtur të saj në qiell.
Qoftë bekuar emri i Zojës Virgjër dhe Nënë.
Qoftë bekuar shejti Jozef, fati tejet i pastër i saj.
Qoftë bekuar Zoti ndër engjëjt dhe shejtnit e vet.

Kanga përfundimtare.


